
 Мақолада кейинги йилларда экологик тарбияни 

ташкил қилишга бўлган ёндашувнинг ўзгаришига 

туртки бўлган асосий омиллар таҳлили 

келтирилган. Шунингдек, мақолада экологик 

тарбияга экология ҳақида атроф-муҳит ҳақидаги 

билимлар мажмуини шакллантириш эмас, балки 

шахсда атроф-муҳит билан боғлиқ муаммоларни 

англаш, уларни таҳлил қилиш ва ушбу муаммоларга 

ечим топиш кўникмаларини шакллантиришнинг 

аҳамияти ёритилади. 

Сайёрамиз тарихи бу аслида тирик жонзотларнинг уларни ўраб турган атроф-

муҳит билан ўзаро муносабати тарихидир. Инсонлар жонли ва жонсиз табиат билан 

доимий муносабатда бўлиб келган ва бу атроф муҳитнинг асосий унсурларидан бири 

саналган. Шу билан бирга, инсон атроф муҳитга ўз таъсирини ўтказиб келган ва ўз 

навбатида атроф муҳит таъсири остида ривожланган. Атроф-муҳитнинг инсонга 

бўлган таъсири аксарият ҳолларда ижобий характерга эга бўлган бўлсада, инсоннинг 

атроф-муҳитга таъсири охирги пайтларда кўпроқ салбий томонга ўзгариб бормоқда 

[9]. Шу сабабли биз таълим ва тарбиядан инсонни, унинг атроф муҳитга бўлган 

муносабатини, атроф-муҳит, экология билан боғлиқ муаммоларга ечим излаш 

кўникмаларини, унинг табиат ва экологияга нисбатан хулқ-атворини, ўй-қарашларини 

ижобий томонга ўзгартириш жараёни сифатида фойдаланишимиз зарур. Экологик 

тарбия шу ўринда маълумотлардан фойдаланган ҳолда, огоҳликка даъват этиш, огоҳ 

қилиш, авайлаб асраш, ривожлантириш орқали инсон ҳулқ атворида экология ва атроф 

муҳитга нисбатан ижобий ҳулқ-атворни шакллантиришдир [4; 10].  

Ҳозирги пайтда атроф-муҳит муаммоларидан бохабар ва бу муаммоларга ечим 

топа оладиган шахсни камол топтириш экологик тарбиянинг асосий мақсадларидан 

бири саналади [12; 13]. Ундан ташқари экологик тарбиянинг яна бира муҳим мақсади 

бу шахсда экологияга нисбатан ижобий муносабатда бўлиш ҳиссини ривожлантириш, 

экология нисбатан ижобий хулқ-атворни шакллантириш, уни асраб авайлаш, атроф 

муҳитга етказилган талофатни бартараф этишда муҳим саналган кўникмаларини 

шакллантиришдир. Кўпчилик хорижий олимлар томонидан экологик тарбиянинг 

асосий мақсади сифатида биохилмахилликни сақлаш ва уни муҳофоза қилишни амалга 

ошириш деб қаралмоқда [1; 2; 11]. Экологик огоҳликка эга шахслар, яъни атроф-

муҳитнинг жамиятга ва ўзларига бўлган таъсирини англовчи шахслар деганда, ўз 

ҳаётини давом эттирар экан турмушининг барча жабҳаларидаги ҳар бир ҳатти-

ҳаракатини атроф-муҳитга нисбатан белгиловчи ва амалга оширувчи шахслар 

тушунилади [3].  

Дунё миқёсида ўқув жараёнига экологик тарбияни киритиб ва унинг мазмунини 

тобора такомиллаштириб бориш янада долзарб масалага айланаётган вақтда экологик 

тарбиянинг асл моҳияти нимадан иборат эканлигини ва у нима мақсадларга 

эришишни таъминлаши лозимлигини аниқлаштириб олиш лозим саналади. Сўнгги 

йилларда бу масалада жуда кўплаб баҳс-мунозаралар кетаётганлигининг гувоҳи 

бўлишимиз мумкин. Экологик тарбия масалаларига бағишланган хориж илмий 

адабиётларида ва соҳага оид материалларида эколгик тарбия, атроф-муҳит таълими, 

ва охирги пайтларда барқарор ривожланиш мақсадидаги таълим тушунчалари кенг 

қўлланилмоқда. Илмий адабиётларда кўп бора такрорланувчи ғоя бу экологик 

тарбиянинг учта муҳим аспектга эга эканлигидир. Булар 1) экологик тарбия бу атроф-

муҳит ҳақида таълим, 2) экологик тарбия бу атроф муҳитдан келувчи, табиат қўйнида 

олиб борилувчи таълим ва 3) экологик тарбия бу атроф муҳит учун таълим беришдир. 

Бу типология Британиялик мутахассис Палмер [6] томонидан илгари сурилган бўлиб, 

ушбу типологиядан 1970-йилларда Буюк Британия мактаб таълими тизимида 

экологик тарбияни жорий қилишга бағишланган лойиҳасини баҳолашда қўлланилган. 

Атроф муҳит ҳақида таълим бу когнитив, билимга таяниладиган таълимни назарда 

тутади. Атроф муҳитда кечувчи таълим деганда атроф-муҳитдан, табиатдан ўқув 

жараёнини ташкил қилишда асосий манба, восита сифатида фойдаланишни назарда 

тутади. Ва ниҳоят атроф-муҳит учун таълим шахсда атроф-муҳитга ижобий таъсир 

кўрсатувчи, ундаги салбий ўзгаришларнинг олдини олишга қаратилган хулқ-атворни 

шакллантирувчи таълимни назарда тутади. Ушбу типологиядаг 3-аспект яъни “атроф 

муҳит учун таълим” тушунчаси Жиклинг ва Спорк [5] томонидан танқид остига 

олинган бўлиб, уларнинг фикрича бу аспект табиатга нисбатан ва экологик тарбияга 

нисабатан антропоцентрик муносабатда бўлишни назарда тутишини ва ушбу 

тушунчадаги “учун” сўзи инсониятнинг табиатга нима яхшию нима ёмон эканлигини 

белгилашини назарда тутишини унинг асосий камчилиги сифатида кўрсатиб ўтишган. 

Ваҳоланки, Жиклинг ва Споркка [5] кўра инсоният табиатга нима яхши ва нима 

ёмонлигини белгилаш қудратига эга эмас.   

Кўпчилик хорижий олимлар фикрига кўра экологик тарбия, атроф муҳитни 

муҳофаза қилишга йўналтирилган таълим алоҳида фан сифатида ўтилиши самара 

бермаслигини, аксинча уни ўқув жараёнидаги барча фанларнинг, хусусан, аниқ фанлар, 

ижтимоий-гуманитар фанлар мазмунига сингдириш самаралироқ эканлигини 

таъликлашади. Бироқ кейинги йилларда инсоният фаровонлигига эришишининг 

механизмларини излашга бўлган ёндашувнинг ўзгариши натижасида экологик тарбия 

масаласига ҳам бошқача нуқтаи назар билан қараш шаклланиб бормоқда. Буни биз 

БМТнинг Барқарор ривожланиш мақсадларини (БРМ) рўёбга чиқаришда таълимда 

олиб борилаётган ислоҳотларда кўришимиз мумкин. Чунки агар БМТ томонидан 

илгари сурилган барқарор ривожланиш мақсадларига назар ташлайдиган бўлсак, 17 та 

мақсаддан 7 таси бевосита атроф-муҳит масалаларига қаратилган. Бу эса ўз навбатида 

кўпчилик таълим тизимларида “Барқарор ривожланиш мақсадлари таълими”, 

“Барқарор ривожланиш мақсадлари учун таълим ва тарбия” каби янги йўналишлар, 

фан ва модулларнинг яратилишига туркт бўлмоқда. Шунингдек, БРМларини ҳар бир 

фан мазмунига сингдириш, ушбу 17 та мақсадлар атрофида айланувчи мавзуларни, 

ушбу мақсадларни рўёбга чиқаришда зарур бўлган кўникма ва малакаларни 

шакллантиришга алоҳида эътибор қаратилмоқда. Чунки, экологик тарбия бу нафақат 

атроф-муҳит ва табиат, экология ҳақида билимга эга бўлишни, балки улар билан 

боғлиқ бўлган муаммоларни аниқлай олиш, уларни таҳлил қилиш, улар ҳақида 

танқидий фикрлай олиш ҳамда ушбу муаммоларга креатив, илмий ёндашган ҳолда 

ечимлар таклиф топиш кўникмаларини шакллантиришни ҳам назарда тутади.    

АҚШ Атроф-муҳитни муҳофаза қилиш Агентлиги таърифига кўра экологик 

тарбия бу шахсларга атроф-муҳит билан боғлиқ бўлган муаммоларни тафтиш этиш, 

уларни бартараф этишда фаол иштирок этиш ва атроф-муҳитни яхшилашга томон 

ҳаракатларни амалга ошириш имконини беради. Бунинг натижасида шахслар атроф-

муҳит муаммолари ҳақида чуқурроқ тушунчага ва атроф-муҳитга таъсир қилиши 

мумкин бўлган қарорлар қабул қилишга огоҳлик ва масъулият ҳисси билан ёндашиш 

учун етарли кўникмаларга эга бўлишади [8]. Бунда экологик тарбиянинг асосий 

таркибий қисмлари сифатида қуйидагилар белгиланган:  

- атроф муҳитдаги ўзгаришлардан огоҳ бўлиш ва уларга бефарқ бўлмаслик; 

- атроф-муҳит ва у билан боғлиқ муаммоларни тушуниш ва улар ҳақида билимга 

эга бўлиш;  

- атроф-муҳитга эҳтиёткорона муносабатда бўлиш ҳамда атроф-муҳит сифатини 

яхшилаш ва сақлашга интилиш;  

- атроф-муҳит билан боғлиқ муаммоларни аниқлай олиш ва уларни бартараф этиш 

учун зарур кўникма ва малакаларга эга бўлиш;  

- атроф-муҳит билан боғлиқ муаммоларни баратаф этиш учун доимий ҳаракатда 

бўлиш [8].  

Илмий адабиётлар таҳлили шуни кўрсатмоқдаки, Ғарб мамлакатлари таълим 

тизимида, айниқса мактабгача ва умумий таълим тизимида ўқувчиларнинг экологик 

таълим ва тарбиясини ташкил қилишда асосий урғу ўқувчиларда танқидий фикрлаш, 

муаммоларни ҳал қила олиш кўникмаларини шакллантиришга берилади. ЮНЕСКО ҳам 

инсон учун атроф-муҳит билан боғлиқ бўлган муаммоларга ечим топишида зарур 

бўлган кўникмаларини шакллантириши экологик тарбиянинг асосини ташкил қилиш 

лозимлиги таъкидланиб келади. Бироқ ЮНЕСКО томонидан 2021 йилда таёрланган 

“Атроф муҳит муаммоларининг таълимга интеграция қилиш ҳолати бўйича глобал 

ҳисоботи” га кўра дунё мамлакатлари таълим тизимлари ўқувчиларга атроф-муҳит 

инқирозлари ҳамда иқлим ўзгариши билан боғлиқ муаммоларга мослашиш, уларни 

бартараф этишда зарур бўлган билим ва кўникмаларни бера олмаяпти [7]. Ўтказилган 

тадқиқотга кўра ўқувчиларда экологик тарбияда муҳим саналган социо-эмоционал 

кўникмалар ва ҳаракатга йўналтирилган компетенцияларни шакллантириш ва 

ривожлантиришга кам эътибор қаратилмоқда [7]. 1600 нафар ўқитувчи ва таълим 

соҳасидаги етакчилар ўртасида ўтказилган сўровномада иштирокчиларнинг 3 дан 1 

қисми бўлажак ўқитувчиларни тайёрлашда атроф-муҳит билан боғлиқ муаммолар 

масаласига эътибор қаратилмаганлигини ва бу бўйича етарли малакага эга 

эмасликларини таъкидлаган [7]. Бу ўз навбатида ҳалигача бўлажак ўқитувчиларни 

тайёрлаш тизимида экологик тарбия ва атроф-муҳитни муҳофаза қилишга 

йўналтирилган таълимнинг етарли даражада йўлга қўйилмаганлигини, бўлажак 

ўқитувчиларда бундай таълимни ўз фанларига интеграция қилиш учун етарли билим, 

кўникма ва малакага эга эмаслигини англатади. Ўз навбитади ЮНЕСКО томонидан бу 

йўналишда олиб борилаётган сайи-ҳаракатларнинг пировард мақсади 2025 йилга 

қадар дунёдаги барча мамлакатларда экологик таълим ва тарбияни мактаб ўқув 

режасидаги асосий фанга айлантириш эканлиги таъкидланган [7]. Бу эса экологик 

таълим ва тарбияга жаҳон тажрибасидан келиб чиққан ҳолда, хусусан, БМТ ҳамда 

ЮНЕСКО томонидан илгари сурилаётган ёндашувларни батафсил таҳлил қилиш, 

уларни рўёбга чиқариш бўйича илмий-амалий ишлар кўламини ошириш лозимлигини 

англатади.    

Хулоса қилиб айтадиган бўлсак, замонавий контекстда экологик тарбия, атроф-

муҳит ҳақидаги таълимга ўзгача ёндашувни талаб қилувчи, комплекс билим, кўникма 

ва малакаларни шакллантиришга ва ривожлантиришга қаратилган фан сифатида 

қаралмоғи лозим. Бу эса ўз навбатида экологик тарбияни ташкил қилишнинг 

методологик асосиларини, бўлажак ўқитувчилар тайёрлаш тизимида, олий таълим 

тизимида фан ва соҳалар бўйича талабаларга билимлар бериш ва кўникмалар 

шакллантиришга бўлган ёндашувларни қайта кўриб чиқишни талаб этади. 

